Kerk bou op oortuiging

Kerkordes in die Nederlandse of Nederduitse gereformeerde tradisie bevat normaalweg ’n bepaling wat die aard van die optrede van die kerk as kerk of as ’n geloofsinstelling omskryf. Tradisioneel lui dit so: “kerkvergaderings hanteer alleen kerklike sake op ’n kerklike wyse”.

Die NG Kerk het sy Kerkorde se artikel 21 gewysig na: “Die kerkvergaderings hanteer alle sake vanuit kerklike perspektief, in die lig van die Woord van God en op kerklike wyse.”

Die vergaderings word spesifiek genoem omdat die kerk deur sy vergaderings regeer word. Vergaderings wat die koers en die pas van die kerk aangee én die styl en aard van kerklike optrede bepaal.

Wat hierdie bepaling probeer vestig, is dat die kerk getrou aan sy aard as ’n Christelike geloofsinstelling optree. Dat die kerk op die wyse van die kerk funksioneer en nie van ’n politieke party, staatsowerheid, besigheid of gespreksklub nie.

Anders gestel: Van getroudes word verwag om in die huwelik soos ou romanties verliefdes op te tree, van dosente om aan die klas akademiese inhoud en leiding te gee en van die dominee en die kerkraad om in die uitvoering van hul taak met die geestelike boodskap van die Bybel te oortuig.

Preke moet oorhaal of oortuig. Daarom dat die kerk mense deur oorreding en oortuiging aan sy standpunte moet bind en nie deur dwang nie. Dat mense aan ’n bepaalde kerk behoort omdat hulle tot dié geloofsoortuiging of -belydenis gekom het en nie deur gewetensdwang of emosionele manipulering nie.

Jy word ’n erkende belydende lidmaat deur jou geloofsoortuigings en instemming met die bepaalde kerk se belydenis te bely. Die Christelike kerke moet oortuig deur die Bybel of ’n Bybelsverantwoorde boodskap.

Hartsoortuigde mense tree spontaan reg op. Soos Deuteronomium 6:4 sê: “...julle moet God liefhê met hart en siel en al julle kragte”.

Die kerk is op sy beste as sy lidmate weet én glo waarom dit gaan en dinge self uit oortuiging doen. As sy lidmate elkeen in sy omgewing as ’n oortuigde getuigende profeet, dienende priester en koninklike heerser oor die sonde optree. As sy lidmate geestelike koers en rigting het en gemeentes vir mekaar ’n netwerk van geestelike ondersteuning of ’n geestelike tuiste vorm.

Só verminder die belangrikheid van sinodebesluite en vermeerder die belangrikheid van lidmate en gemeentes as geestelike eenhede se gebondenheid – in gedagte, woord en daad – aan die Bybel.

Vir kerkvergaderings en kerklike figure wat uit ’n kerklike perspektief, in die lig van die Woord van God en op ’n kerklike wyse wil optree, hou hierdie bepaling in die Kerkorde riglyne in. In kerkvergaderings het die inhoud en die gees van die Bybel die eerste en die laaste sê. Die Woord moet ten diepste lei, oortuig en die gees of klimaat bepaal.

Dit beteken dat vergaderings waak teen oordondering, manipulering of “maneuvrering”. Dat die lede van die vergadering Skrif- en mensliewend optree en na mekaar luister omdat die Gees die hele kerk as die verloste sondaars lei en nie net sekere “Geesvervuldes” of skerp argumenteerders nie.

Dit gaan om eerlike Skrifgefundeerde argumente wat op ’n milde, broederlike toon en oop vir oortuigings vanuit die Woord aangebied word en mense nie dreig of voor ’n ultimatum – glo soos ons of...– stel nie. Nie oor belydenis- of ander kerklike standpunte of oortuigings nie. Nie oor die beste spreker of die behendigste hanteerder van ’n vergadering nie, maar die beste Bybelse argument én toepassing. Om my broers en susters in die Here met dié kosbare instrument te oortuig.

Sinodes moenie slagvelde word wat geestelike gewondes of dooies laat nie, maar saambid-, saampraat- en saamdink-geleenthede wat ons by ’n relevante toepassing van die Bybel in ons tyd bring. Sinodes moet nie ’n noodsaaklike euwel word nie, maar ’n geestelike ervaring.

Dit is nie die vrees vir God se straf wat ons aan Hom moet bind nie, maar sy liefde wat trek en die waarheid en oortuigingskrag van sy Woord.

Dit is die Woord en Gees van God wat mense innerlik bekeer om uiterlik soos klei in God se hande te wees.

Dit moet in die kerk nie gaan om wie met geslepe vindingrykheid soos in die parlement die laaste stemming oor ’n saak op ’n vergadering wen nie, maar of die lede van die vergadering oop is vir die deurwerking van die Bybel en daarom ook vir dit wat hulle by mekaar kan leer van die uitleg en toepassing van die Skrif.

Die kerk en sy vergaderings moet so optree dat Christus as hul Opdraggewer in hu optrede, standpunte, verklarings en houdings gesien kan word.

